
Ha ngan sin Allah, baing ulungun iban baing kasihun.

Katan sin pudji sanglit iban pag sarang sukul pa Allah, Tuhan sin
katan Alam, sartah salawat iban salam du-un ha panghuh sin kanabihan,
kahinapusan rasul, hi Muhammad (S.A.W), ha manga kaluarga niya, ha
manga lundang panun karabat kakasi niya, sartah lamud tarbilang lapay
na in katan sasukuh sin miyumurul imupi sin kakahinang niya sarayaw-
rayaw way sahawihun sampay pa adlaw Qiyamat.

Pangagad ha undang-undang sarah iban hukuman sin agama Islam
sama-sibuh ha ka-adilan, sartah ha kiyapagmawpakkatan sin tarbilang
tumpukan nagbaktul sin pituwa diy ha binay-bayan lupah Tawi-Tawi, ha
kamullia-an sin kapatut piyang hanglah kakuh sin parhimpunan tumpukan
Darul Ifta’ ha ngan Mufti sin Tawi-Tawi, in aku hi Abdulwahid A. Inju, ha
waktu ini hipamahalayak ku in pituwa umbul duwa (No.02) sin binay-
bayan lupah Tawi-Tawi amuin namayta-e sartah nag patarrang bat:

1. In mag timbak Istah in ini piyanglangan sin Islam sabab karnah
makapiriglu ha kabuhih sin manusiyah, magmula sartah
majuljanah in katan lumput-laut, in takut paghuhulaan sin Istah,
biyah na sin manga batu-dagat, gusuh iban tampakah, kalusay-
lusayan, katumbu-tumbuhan lumput-laut pagkaun ha dagat
sartah mahinang sabab ma-usibah (kapasaran) hikabugit na
hadja in manga patay Istah manahut iban awn waktu misan in
Istah dakulah.

a. Hukuman baytah matarrang halaum sin Qur’an in Tuhan
maha chutchi Allah nag farman:

“Iban ayaw niyu dukmalan in anggawtah-baran niyu
pakapirigluhan.” [Al-Qur’an: 2:195]

“Iban ayaw kamu mangusibah bunnal tu-ud in Allah dih siya
malasa ha manga tao mangu-ngusibah.” [Al-Qur’an 7: 31]

b. Hukuman baytah matarrang sin Hadith:
Nag sabda in Rasul (S.A.W):

Subay dih mulahun sin manusiah in baran niya iban subay dih
niya dihilan kamudaratan in dugaing dain kaniya [makhluk
piyapanjari sin Allah]

c. Hukuman matarrang byaytah sin Sarah Fiqhi:

Unu-unu pakaradja-an mangindarahi pa haram in damikkian
niya haram da isab. [Kiya baytah hi Dr. Yusuf Qardhawi ha
kitab niya Al-Halal wal Haram fil Islam]

2. In pagkawah istah labay dain ha pag lassun in ini matarrang
piyang-langan sin Islam sabab in ini makamudarat ha kasihatan
iban hakalasig sartah makapiriglu ha kabuhih sin manusiah
salihda mag manyatakan magsaru-un du-un atawa kan ma-aun
in kamudaratan ha baran sin manusiah ha lugay angay sabab in
istah daran nakaun niya nakakaun lassun. Iban in paglassun
istah in ini makakangih sin karagat-dagatan sartah na sin
katumbu-tumbuhan lumput laut hulaum sin dagat.

a. Hukuman baitah matarrang halaum Qur’an in maha chutchi
Allah nag farman:

“Iban ayaw niyu puhinga-a in baran niyu (atawa magpuhinga
piyuhinga-i kamu hambu-uk pa hambu-uk) [Al Qur’an 4:29]

b. Hukuman baitah matarrang sin Hadith:

Dain kan Abu Hurairah (R.A.), nag sabda in nabie Muhammad
S.A.W. hisiyu-siyu in minum lassun ampa siya miyatay dumatung
siya ha adlaw Qiyamat nagdara lassun mag-inum siya way
hundungan halaum sin Narkah Jahannam kakkal salama-lama.

c. Hukuman matarrang biyaytah sin sarah Fiqhi:

In piyang langan in katudjuhan niya kangi-an iban kamudaratan
[Dr. Yusuf Qardhawi, kitab: Al-Halal wal Haram Fil Islam]

3. In pagkawah istah bukun pa malasag (malagguh) ha tiranan
bukun makamula jiyari sin sarah, bang in mga istah yaun
pakayun ha hikamumpa-at pa manusiah.

a. Hukuman baitah matarrang ha laum sin Qur’an.
In Tuhan maha chutchi Allah nag farman:

     

Halal kaniyu in kumawah sin lumput laut baranjah pagkaun
hikarayaw kaniyu iban ha mga mag tu-tulak-tulak. [Al-Qur’an
5:96]

Malaingkan bang in pagkawah sin istah asibih mahinang
kausiba-an biyah na sin hikabugit pasaran na hadja in patay
istah asibih, in manga ini dih tuud kabaya-an sin sarah.

b. Hukuman baitah matarrang ha laum sin Qur’an.
In Tuhan maha chutchi Allah nag farman:

Ayaw kamu mangusibah, bunnal tu-ud in mangu-ngusibah in
ka-aunan nila taymanghud lundang panun sin shaitan, adapun
in ka-aunan sin shaitan Kufur samata-mata pa tuhan niya [Al-
Qur’an 17:26-27]

c. Hukuman baitah matarrang sin Hadith:

In Abu Hurairah (R.A.) nagbaitah siya, nag sabda in Rasul S.A.W.
“Kabungsihan sin tuhan kaniyu in bitchara way kapa-iddahan,
pangasubu sataud-taud way kagunahan iban kabungsihan sin
Tuhan in pangaltah usiba-an”.

4. In pag palihalah iban pag-ayad sartah pag patattap sin (TAKUT)
pag huhula-an sin Istah sagannap kawajiban sin manga tao ha
kawman.

a. Hukuman baitah matarrang halaum sin Qur’an in maha
chutchi Allah nag farman:

Hinang kaw sin marayaw karnah in maha chutchi Allah nag
mamarayaw kaymu, iban ayaw kaw duma-ut sin kangi-an ha
ginlupa-an (iban ha karagat-dagatan) bunnal tu-ud in maha
chutchi Allah dih Siya malasa ha manga tao jaluhakah.  [Al-
Qur’an 28:77]

Pag-inum makan kamu sin ridjikih dain ha maha chutchi Allah
iban ayaw kamu maghinang kadaruhaka-an du-un ha babaw
sin ginlupa-an. [Al-Qur’an 2:60]

b. Hukuman baitah matarrang dain ha Hadith:

Baitah dain kan Ibnu Umar R.A. diyungug ku in Rasul S.A.W.
nag sabda: In katan kamu nakurah iban tanggung jawab kamu
ha katan ra-ayat niyu iban sin katan unu-unu na hadja in
kiyapag mimilikan sin kamu.

Ka ulungi niyu in sabarang ha liyukupan sin dunya (gimba
laud) kaulungan kamu sin sabarang ha ta-as langit.

Biyaktul ha da-ira sin Bongao, binay-bayan lupah Tawi-Tawi ha
hangpuh tag unum kasubangan sin bulan May tahun Duwa ngibu iban
unum.

